
I.	 Вовед: Најпрво 
основните вредности 
– владеењето на 
правото во фокусот 
на политиката на ЕУ 
за проширување

Европската унија (ЕУ) долго време работи 
посветено на промовирање на демократијата, 
човековите права и владеењето на правото во 
рамките на своите земји членки и во земјите 
кандидатки кои бараат членство во ЕУ. Овие 
суштински вредности се основни не само за 
внатрешната кохезија на ЕУ, туку и за нејзините 
надворешни односи и особено за нејзината 
политика за проширување, која се одликува со 
пристапот „најпрво основните вредности“.1 ЕУ 
неодамна ја отвори вратата за земјите кандидатки 
во некои од своите клучни механизми и институции 
за владеење на правото, како што се Извештајот 
на ЕУ за владеење на правото, работата на 
Агенцијата за темелни права (ФРА) и Европскиот 
економски и социјален комитет.  Во исто време, 
Новиот план за раст за Западен Балкан – нов 
инструмент за поддршка на социоекономскиот 
развој и реформите за пристапување во ЕУ – 
го стави владеењето на правото во фокусот 
преку инкорпорирање предуслови за новата 

1	 Пристапот „најпрво основните вредности“ во полити-
ката за проширување на ЕУ му дава приоритет на 
поставувањето цврсти темели во владеењето на 
правото, демократското владеење, човековите права и 
економската стабилност пред да се напредува понатаму 
во процесот на пристапување. Неговата примена значи 
дека Кластерот 1 – Основни вредности е првиот отворен 
и последен затворен кластер во пристапните преговори. 
Исто така, напредокот во сите други кластери е условен 
од доволен напредок во првиот кластер, што го прави 
„блокирачки“ кластер во процесот на преговори. 

финансиска поддршка на ЕУ. Овие неодамнешни 
иницијативи ги прикажуваат стратешките напори 
на ЕУ за обезбедување почитување на принципите 
на владеење на правото во текот на интеграцијата 
на регионот во ЕУ.

Заедно, овие иницијативи го истакнуваат 
двојниот пристап на ЕУ преку поттикнување и на 
економски раст и на демократско владеење во 
Западен Балкан. Сепак, предизвиците поврзани со 
нивната имплементација ја нагласуваат потребата 
од континуирано усовршување и поддршка за да 
се осигура дека овие механизми ќе го постигнат 
своето планирано влијание. Овој документ ги 
истражува можностите и предизвиците околу 
примената на овие инструменти и нуди препораки 
за подобрување на нивната ефикасност во 
промовирањето на стабилност, просперитет 
и придржување кон европските вредности во 
регионот.2

2	 This policy brief is mainly based on the presentations 
and discussion at the Forum Europaeum 2024. Conference 
recording is available at: https://www.facebook.com/EPI.
Skopje/videos/1419268872121633. References in the text 
are only provided where other sources are used. 

https://www.facebook.com/EPI.Skopje/videos/1419268872121633
https://www.facebook.com/EPI.Skopje/videos/1419268872121633

II.	Социјализација и 
учење од колеги: 
Рано учество на 
земјите кандидатки 
во механизмите и 
институциите на 
ЕУ за владеење на 
правото.

По долгогодишните интензивни залагања од 
страна на граѓанското општество од Западен 
Балкан, ЕУ ги отвори своите механизми за 
владеење на правото за земјите кандидатки. 
Имено, Пакетот за проширување од 2023 година 
најави вклучување на четирите земји кандидатки 
– Албанија, Северна Македонија, Црна Гора и 
Србија – во Извештајот за владеење на правото, 
со цел да се поддржат „реформските напори на 
овие земји за постигнување неповратен напредок 
во демократијата и владеењето на правото пред 
пристапувањето“, и да се гарантира „дека високите 
стандарди ќе продолжат да се применуваат и по 
пристапувањето“3. Во исто време, новововедените 
мерки за забрзана интеграција им овозможија 
на кандидатите да почнат да учествуваат 
во активностите на одредени институции и 
агенции на ЕУ, вклучително и на Агенцијата за 
темелни права (ФРА) и на Европскиот економски 
и социјален комитет (ЕЕСК), уште во текот на 
процесот на пристапување во ЕУ. Овој дел од 

3	 2024 Rule of Law Report, “The rule of law situation in 
the European Union,” Brussels, 24.7.2024, COM(2024) 800 
final (Извештај за владеењето на правото за 2024 г., 
„Состојбата со владеењето на правото во Европската 
Унија),   https://commission.europa.eu/document/down-
load/27db4143-58b4-4b61-a021-a215940e19d0_en?file-
name=1_1_58120_communication_rol_en.pdf, стр. 1.

документот дава преглед на напредокот постигнат 
до сега и ги проценува предизвиците што ќе се 
појават понатаму. 

Напредок и ограничувања на 
Извештајот на ЕУ за владеење на 
правото

Извештајот за владеење на правото е дизајниран 
да ги следи и да се осврне на предизвиците во 
четирите клучни области за владеење на правото: 
правосудниот систем, антикорупциската рамка, 
медиумскиот плурализам и слободата, како и други 
институционални прашања поврзани со спрегите 
и кочниците.4 Тоа еволуираше во изминативе 
четири години, поттикнато од заложбите на 
организациите за човекови права и поддржан 
од институциите на ЕУ. Иако има напредок, и 
понатаму бавно се реализира, нагласувајќи ја 
потребата од робусна преговарачка рамка за 
делотворно решавање на прашањата поврзани 

4	 European Commission, Annual Rule of Law Cycle 
(Европска комисија, Годишен циклус за владеењето 
ма правото), , https://commission.europa.eu/strate-
gy-and-policy/policies/justice-and-fundamental-rights/
upholding-rule-law/rule-law/annual-rule-law-cycle_en 

https://commission.europa.eu/document/download/27db4143-58b4-4b61-a021-a215940e19d0_en?filename=1_1_58120_communication_rol_en.pdf
https://commission.europa.eu/document/download/27db4143-58b4-4b61-a021-a215940e19d0_en?filename=1_1_58120_communication_rol_en.pdf
https://commission.europa.eu/document/download/27db4143-58b4-4b61-a021-a215940e19d0_en?filename=1_1_58120_communication_rol_en.pdf
https://commission.europa.eu/strategy-and-policy/policies/justice-and-fundamental-rights/upholding-rule-law/rule-law/annual-rule-law-cycle_en
https://commission.europa.eu/strategy-and-policy/policies/justice-and-fundamental-rights/upholding-rule-law/rule-law/annual-rule-law-cycle_en
https://commission.europa.eu/strategy-and-policy/policies/justice-and-fundamental-rights/upholding-rule-law/rule-law/annual-rule-law-cycle_en

со владеење на правото. Значаен развој во 
рамките на механизмот беше воведувањето 
на препораките во Извештајот за владеење на 
правото, кои имаат за цел да го олеснат дијалогот 
помеѓу граѓанското општество, академската 
заедница и институциите на ЕУ.  Сепак, на овие 
препораки често им недостасуваа прецизност, 
што ја ограничува нивната делотворност во 
справувањето со конкретните предизвици со кои 
се соочуваат земјите членки.  

Споредбите со другите превентивни алатки во 
доменот на владеењето на правото сугерираат 
дека Извештајот за владеење на правото има 
потенцијал, но тој треба да се заостри за да има 
посуштинско влијание. Почетната имплементација 
во некои земји членки откри минимална вклученост 
од граѓанското општество и академската заедница, 
а суштински дијалог главно се одвиваше преку 
интервенција на надворешни актери, како што се 
Европската комисија и Агенцијата за темелни права. 
За да се подобри делотворноста на механизмот, 
потребни се појасни законодавни рамки и процеси 
за да се обезбеди позначајно учество на јавноста 
во зајакнувањето на структурите на владеење во 
целата ЕУ. 

Вклучувањето на столб посветен на темелните 
права во рамките на Механизмот за владеење 
на правото на ЕУ, предложен од Европскиот 
парламент,5 е од суштинско значење за 

5	 Во својот Извештај за Извештајот на Комисијата за 
владеење на правото за 2023 г., Европскиот парламент 
ја истакна неопходноста од борба против сите видови 
дискриминација, говор на омраза и злосторства 
насочени конкретно кон малцинските групи и 
припадниците на националните, етничките, јазичните 
и верските малцинства. Согласно, Парламентот ја 
повика Комисијата „да вклучи конкретен нов столб 
за ова во следниот извештај, што ќе ги мапира сите 
облици на ксенофобија, расизам, антисемитизам, 
исламофобија, антициганизам, ЛГБТИК фобија, говор 
на омраза и дискриминација во сите земји-членки. .“ 
Извештајот е достапен на:  https://www.europarl.europa.
eu/doceo/document/A-9-2024-0025_EN.html. 

справување со дискриминацијата и говорот на 
омраза против малцинствата. Таквиот столб 
ќе обезбеди структуриран пристап за следење 
и борба против ксенофобијата, расизмот, 
антисемитизмот, исламофобијата, хомофобијата 
и другите форми на дискриминација во сите земји 
членки на ЕУ и вклучените земји кандидатки. Ова 
дополнување ќе ја подобри специфичноста и 
влијанието на Извештајот за владеење на правото, 
намалувајќи го ризикот од нормализирање на 
кршењето на човековите права и зајакнувајќи 
ја меѓусебната врска помеѓу човековите права 
и владеењето на правото.  Овој пристап, исто 
така, ќе се усогласи со членот 2 од Договорот 
за Европската унија (ДЕУ), кој го зацврстува 
почитувањето на човековото достоинство, 
слободата, демократијата, еднаквоста и 
човековите права и ја зајакнува посветеноста на 
ЕУ кон доследно почитување на овие вредности 
во земјите членки и земјите кандидатки. Сепак, за 
да се постигне оваа цел, јазикот на овие извештаи 
треба да биде попрецизен и помалку воден од 
политички обѕири.

Придобивките од раното вклучување 
во механизмите и институциите на ЕУ 
за владеење на правото 

Вклучувањето во механизмите и институциите 
на ЕУ во областа на владеењето на правото во 
текот на процесот на пристапување нуди бројни 
можности и придобивки за земјите кандидатки. 
Она што е најважно, Европската комисија вклучи 
четири земји кандидатки во Извештајот за 
владеење на правото за 2024 година – Албанија, 
Северна Македонија, Црна Гора и Србија – 
врз основа на нивното постигнато ниво на 
подготвеност во однос на поглавјата за владеење 
на правото.  Оваа иницијатива на Комисијата се 
смета за суштински чекор кон подобрување на 

https://www.europarl.europa.eu/doceo/document/A-9-2024-0025_EN.html
https://www.europarl.europa.eu/doceo/document/A-9-2024-0025_EN.html

заштитата на човековите права и зајакнување на 
владеењето на правото во идните земји членки 
на ЕУ. Вклучените земји кандидатки ќе имаат 
корист од процесот на учење во рамките на 
известувањето согласно стандардите наметнати 
на земјите членки на ЕУ, како и од бенчмаркингот 
во однос на земјите од ЕУ, наместо само во однос на 
другите кандидати. Покрај тоа, неговата вредност 
се гледа и во негувањето на збир на заеднички 
демократски начела и правни стандарди меѓу 
земјите членки и земјите кандидатки. 

Понатаму, вклучувањето на земјите кандидатки, 
особено од Западен Балкан, во активностите на 
Агенцијата за темелни права (ФРА), исто така, 
има повеќекратни придобивки. Прво, извештаите 
на ФРА обезбедуваат структуриран механизам 
за следење на стандардите за владеење на 
правото и идентификување на недостатоците. 
Учеството во работата на Агенцијата го олеснува 
учењето и соработката меѓу земјите кандидатки и 
земјите членки на ЕУ. Таквиот процес ги изложува 
земјите кандидатки на најдобрите практики во 
следењето и известувањето за човековите права, 
помагајќи им да ги усогласат своите правни 
рамки со стандардите на ЕУ. Оваа размена на 
знаење поттикнува заедничка посветеност на 
демократските вредности и принципите на 
владеење на правото. Покрај тоа, деталните 
извештаи на ФРА ќе овозможат рано откривање 
на назадување во однос на владеењето на 
правото и кршење на човековите права во земјите 
кандидатки што се вклучени. Со идентификување и 
проактивно решавање на овие прашања, ЕУ може 
да го спречи нивното вкоренување и да обезбеди 
земјите кандидатки ефективно ги исполнат 
критериумите за пристапување. Конечно, 
ангажманот на меѓународните организации 
и надворешните актери има потенцијал да го 
поттикне граѓанското општество во земјите 
кандидатки активно да се вклучи во реформите за 
владеење на правото преку јакнење на нивниот 
капацитет да се залагаат за човековите права 

и суштински да учествуваат во процесите на 
одлучување. Ова омоќување е од клучно значење 
за промовирање на транспарентноста, отчетноста 
и инклузивноста во рамките на владеењето.

Конечно, иницијативата на ЕЕСК за вклучување на 
граѓанските организации од земјите кандидатки во 
својата работа, исто така е важна за подобрување 
на владеењето на правото во тие земји. ЕЕСК има 
за цел да го поттикне дијалогот, меѓусебното 
разбирање и соработката помеѓу актерите од 
граѓанското општество од земјите кандидатки и 
институциите на ЕУ во Брисел. Претставниците 
на граѓанското општество од земјите кандидатки 
можат да воспостават директна комуникација со 
европските парламентарци, ЕК и други тела на ЕУ 
преку активностите на ЕЕСК. Со активно учество 
во дебатите, јавните расправи и процесите 
на градење мислење на ЕЕСК, членовите на 
граѓанското општество стекнуваат значително 
искуство во механизмите за одлучување на ЕУ. 
Таквото учество на граѓанското општество го 
подобрува неговиот капацитет за разбирање и 
влијание врз политиките на ЕУ и ги подготвува 
неговите претставници за идните улоги во 
процесот на пристапување на нивните земји. 
Имајќи ја предвид основната улога што 
граѓанското општество ја игра во дијалогот на 
ЕУ за владеење на правото, интеграцијата на 
граѓанските организации од земјите кандидатки 
во пошироките европски мрежи им овозможува 
да ги усогласат своите напори за застапување 
со европските стандарди и практики, со што ја 
зајакнуваат својата позиција во промовирањето 
на потребните реформи за влез во ЕУ.  Овој 
систем е од клучно значење за олеснување на 
размената на знаење, поттикнување партнерства 
и градење доверба меѓу различните засегнати 
страни вклучени во процесот на пристапување.

III.	 Интегрирање 
на условеноста 
со владеење 
на правото во 
новите пристапни 
инструменти – Нов 
план за раст за 
Западен Балкан

Новиот план за раст за Западен Балкан има 
за цел да го поттикне економскиот развој и 
институционалните реформи во регионот.  Во 
неговиот фокус е Инструментот за реформи и 
раст, нов механизам за финансирање базиран 
на перформанси кој ја поврзува финансиската 
поддршка со исполнувањето на специфичните 
критериуми за управување и реформските 
активности.6 Неговата клучна компонента е 
механизмот за условеност поврзан со владеењето 
на правото, кој се обидува да обезбеди 
финансиската поддршка да зависи од напредокот 
во почитувањето на демократските начела, 
човековите права и владеењето на правото. 
Сепак, дизајнот и имплементацијата на оваа 
условеност наметнуваат значителни предизвици 
кои би можеле да ја поткопаат делотворноста на 
Планот.

6	 EUR-Lex, Regulation (EU) 2024/1449 of the European Par-
liament and of the Council of 14 May 2024 on establishing 
the Reform and Growth Facility for the Western Balkans 
(Регулатива (ЕУ) 2024/1449 на Европскиот парламент и 
на Советот од 14 мај 2024 г. за формирање на Инструмент 
за реформи и раст за Западен Балкан),  https://eur-lex.
europa.eu/legal-content/EN/TXT/?uri=OJ%3AL_202401449 

Предизвиците поврзани 
со дизајнот на условеноста 
со владеење на правото

Условеноста со владеењето на правото, вградена во 
Новиот план за раст, е дизајнирана да ги поттикне 
реформите преку поврзување на пристапот до 
фондовите на ЕУ со исполнувањето на конкретни 
критериуми за владеење. Сепак, делотворноста на 
овој пристап зависи од јасноста, амбициозноста и 
спроведливоста на поставените услови.  Еден од 
примарните предизвици на дизајнот е недостатокот 
на прецизност во дефинирањето на условите што 
земјите од Западен Балкан мора да ги исполнат 
за да обезбедат финансирање. Европскиот суд 
на ревизори забележа дека процедурите за 
задржување средства во случај на непридржување 
на прописите не се доволно детални, што остава 
простор за нејаснотии во нивната примена. Оваа 
нејасност може да им овозможи на земјите да 
дизајнираат реформски агенди кои не се доволно 
амбициозни за да поттикнат значителни промени, 
а со тоа ќе го ослабат целокупното влијание на 
условеноста. 

Друг проблем поврзан со дизајнот е ограничениот 
опсег на самата условеност. Иако планот ја 
нагласува важноста од почитување на владеењето 
на правото, тој не се осврнува доволно на 
пошироките институционални слабости кои би 
можеле да го попречат ефикасното спровед-
ување на реформите. Фокусот на планот врз 
процедуралната усогласеност, наместо на сушти-
нските резултати од реформите, ризикува да 
создаде ситуација каде земјите ги исполнуваат 
формалните барања без да постигнат значаен 
напредок во областите како што се независноста 
на судството, слободата на медиумите и заштитата 
на темелните права. 

Покрај тоа, рамката на условеноста во голема 
мерка се потпира на претпоставката дека 
придржувањето на стандардите на ЕУ ќе доведе 

https://eur-lex.europa.eu/legal-content/EN/TXT/?uri=OJ%3AL_202401449
https://eur-lex.europa.eu/legal-content/EN/TXT/?uri=OJ%3AL_202401449

до автоматски економски придобивки. Сепак, 
односот меѓу институционалните реформи и 
економскиот раст е сложен и двонасочен. Дури 
и ако земјите од Западен Балкан ги подобрат 
своите институционални рамки, економските 
придобивки не можат да следат веднаш, особено 
во отсуство на робусни мерки за економска 
поддршка. Ова отсуство на поврзаност помеѓу 
институционалниот и економскиот напредок 
претставува предизвик за остварување на 
ефективност на условеноста како алатка за 
поттикнување на сеопфатен развој во регионот.

Предизвиците поврзани со 
примената на условеноста со 
владеење на правото

Примената на условеноста со владеење на правото 
во рамките на Инструментот за реформи и раст 
се соочува со неколку значајни пречки. Еден од 
најитните проблеми е слабиот административен 
капацитет во многу земји од Западен Балкан. 
Дури и ако условите за финансирање се јасно 
дефинирани, капацитетите на овие земји да ги 
исполнат зависи од нивниот институционален 
капацитет за спроведување и одржување на 
реформите.  Историски гледано слабите структури 
на владеење и ограничените ресурси во регионот 
претставуваат значителен ризик за долгорочниот 
успех на рамката за условеноста. 

Друг предизвик при примената е потенцијалната 
неконзистентна примена на условеноста во 
различни земји и контексти. Делотворноста на 
условеноста со владеење на правото се поткопува 
кога ЕУ нерамномерно ја применува, било поради 
политички причини или поради варијации во 
начинот на кој се толкуваат и спроведуваат 
условите. Претходните истражувања поврзани со 
подобласта „Функционирање на демократските 
институции“ открија дека дури и годишните 

оценки на Комисијата немаат конзистентност 
кај различните земји кандидатки.7 Ваквите 
недоследности може да доведат до перцепции 
за неправедност и да го намалат поттикот за 
земјите да се впуштат во суштински реформи. 
Дополнително, политичката природа на процесот 
на проширување значи дека одлуките за примена 
на условеноста може да се под влијание на 
пошироки геополитички аспекти, наместо строго 
да се придржуваат до начелата на владеење на 
правото. 

Вклучувањето на граѓанското општество во 
примената на условеноста е исто така од 
критична важност, но останува недоволно 
развиено. Иако регулативата предвидува дека 
реформските агенди треба да се развијат во 
консултација со граѓанското општество, она што 
навистина се случува во пракса во регионот 
многу варира. Во некои случаи, владите не 
го имаат вклучено граѓанското општество 
на соодветен начин во изготвувањето на 
реформските агенди, ограничувајќи ја нивната 
способност да побараат одговорност од владите и 
да придонесат во процесот на реформи. Следниот 
голем тест и за Европската комисија и за владите 
од Западен Балкан ќе следи со формирање на 
национални комитети за мониторинг кои ќе го 
следат спроведувањето на реформските агенди 
кои се очекува да вклучуваат претставници на 
граѓански организации. Без суштинско учество на 
граѓанското општество, механизмот за условеност 
ризикува да стане активност што се спроведува 
одозгора надолу, и на која ѝ недостасуваат 
потребните спреги и кочници за да се обезбеди 
нејзина делотворност.

7	 Strahinja Subotic and Milos Pavkovic, “Identifying Incon-
sistencies in the 2022 European Commission’s Annual 
Reports for WB6”, European Policy Centre – CEP, Belgrade, 
September 2023, https://cep.org.rs/en/publications/
identifying-deficiencies-in-the-2022-european-commis-
sion-s-annual-reports-for-wb6/. 

https://cep.org.rs/en/publications/identifying-deficiencies-in-the-2022-european-commission-s-annual-reports-for-wb6/
https://cep.org.rs/en/publications/identifying-deficiencies-in-the-2022-european-commission-s-annual-reports-for-wb6/
https://cep.org.rs/en/publications/identifying-deficiencies-in-the-2022-european-commission-s-annual-reports-for-wb6/

IV.	 Надградување 
врз искуството од 
минато додека се 
гледа кон иднината

Ангажманот на ЕУ во Западен Балкан преку 
иницијативи како што се интеграција во 
нејзините механизми за владеење на правото 
и воведувањето на Новиот план за раст ја 
одразува нејзината посветеност за поттикнување 
стабилност, демократско владеење и економски 
развој во регионот. Сепак, делотворноста на овие 
иницијативи зависи од способноста на ЕУ да учи 
од минатите искуства и да ги приспособи своите 
стратегии на новите предизвици. За да се подобри 
влијанието на овие напори, од суштинско значење 
е да се спроведат следниве препораки, групирани 
во две клучни категории: 

I.	 Јакнење на механизмите за 
владеење на правото

•	За да се зголеми ефикасноста на Механизмот за 
владеење на правото, институциите на ЕУ, земјите 
членки и земјите кандидатки треба да обезбедат 
континуирана и структурирана комуникација, 
нагласувајќи ја важноста на постојниот дијалог. 

•	Комисијата треба да се осврне на двосмисленоста 
и широкиот опсег на препораките во Извештаите 
за владеење на правото со тоа што ќе ги направи 
попрецизни и поспроведливи, и со што ќе се 
обезбеди да се изводливи и за земјите членки и 
за земјите кандидатки. 

•	 За да ги зајакнат извештаите за владеење на 
правото, Комисијата треба да инкорпорира столб 
за темелните права, фокусирајќи се на прашања 
како што се недискриминација, еднаквост, говор 
на омраза, расизам и нетолеранција, истовремено 
нагласувајќи ја меѓусебната поврзаност на овие 
права со другите столбови како што се независност 
на судството и антикорупциски мерки. 

•	Комисијата треба да спроведе темелна проценка 
на примената на механизмот за владеење на 
правото во земјите кандидатки, потпирајќи се на 
лекциите научени од неговата имплементација 
во земјите членки на ЕУ, за да помогне да се 
подобри неговата делотворност. 

•	 Граѓанските организации треба да се залагаат 
за поголеми ресурси и напори за градење на 
капацитети од страна на Европската комисија, 
особено во поддршка на националната имплем-
ентација и следењето на извештаите за владеење 
на правото. 

•	 	Земјите членки и институциите на ЕУ треба 
заеднички да работат на подобрување на 
улогата на Европската комисија во следењето 
на почитувањето на стандардите за темелните 
права, обезбедувајќи доследен и ригорозен 
надзор во сите земји членки и земји кандидатки. 

•	Земјите кандидатки треба да го искористат 
учеството во Агенцијата за темелни права 
како можност да ги изградат капацитетите 
на државните институции и да помогнат во 
усогласувањето на националните практики за 
човекови права со стандардите на ЕУ за поддршка 
на процесот на пристапување. 

•	Зајакнувањето на ангажманот на граѓанското 
општество во Механизмот за владеење на правото 
е од клучна важност, обезбедувајќи нивно 
активно учество во дијалозите и дискусиите за 
политиките и обезбедувајќи техничка помош 
за подобрување на нивниот капацитет за 
делотворен ангажман со институциите на ЕУ.  И 
Комисијата и земјите членки на ЕУ треба да го 
поддржат таквиот ангажман.  

•	Комисијата треба да ги поддржи локалните 
иницијативи кои ги омоќуваат граѓаните да 
учествуваат активно во реформскиот процес како 
суштинска алатка за да се осигура овие реформи 
да се осврнат на реалните потреби на граѓаните, 
а не само на барањата на ЕУ.  Ова треба да се 
нагласи како приоритет во дијалогот со земјите 
кандидатки и со земјите членки што се слични. 

•	Комисијата треба да ги охрабри и поддржи 
граѓанските организации во земјите кандидатки 
да станат придружни членки или набљудувачи 
на европските платформи како што е Европскиот 
форум за граѓанско општество со цел да се 
промовира подлабока интеграција и соработка. 

•	Надоврзувајќи се на неодамнешното искуство 
на Европскиот економски и социјален комитет 
(ЕЕСК), Комисијата и другите институции на ЕУ 
треба дополнително да ги поддржат граѓанските 
организации од земјите кандидатки да 
придонесат во формулирањето на политиките 
на ЕУ преку овозможување нивно учество во 
различни активности на ниво на ЕУ. 

•	Конечно, важно е да се обезбеди гледиштата на 
граѓанското општество да се интегрирани во 
оценките и евалуациите на ЕУ – на Европската 
комисија, ФРА и другите релевантни институции 
и агенции, а со тоа ќе се подобри мониторингот, 
механизмите за отчетност и севкупната 
делотворност на иницијативите на ЕУ во Западен 
Балканот.

II.	 Унапредување на условеноста 
и економска поддршка

•	Земјите од Западен Балкан треба да се 
придржуваат на делотворните демократски 
механизми, вклучувајќи го повеќепартискиот 
парламентарен систем и владеењето на правото, 
како и почитувањето на обврските за човекови 
права, вклучително и правата на лицата кои 
припаѓаат на малцинствата, се со цел да можат 
да добијат пристап до средствата обезбедени од 
Инструментот за реформи и раст. 

•	Земјите од Западен Балкан (како кандидатите 
и така и потенцијалните кандидати) треба да 
размислат за иницирање на заедничко делување 
или потенцијална коалиција со земји членки на 
ЕУ, за да се одговори на потребата од зголемување 
на средствата предвидени за реформи и 
економски развој, со цел да се зголеми влогот 
од потенцијален неуспех при спроведување 
на утврдените реформи и да се подобри 
делотворноста на условеноста со владеењето на 
правото во рамките на Инструментот за реформи 
и раст. 

•	 	Владите од Западен Балкан задолжително 
треба да спроведат консултации со граѓанските 
организации, националните парламенти и 
другите релевантни чинители во процесот на 
подготовка на своите реформски агенди во 

рамките на Инструментот за реформи и раст. 
Во фазата на имплементација, од најголема 
важност ќе биде да се овозможи учество на 
ГО во националните комитети за мониторинг. 
Нивното суштинско учество, пак, ќе зависи од 
транспарентноста на сите релевантни документи 
генерирани во процесот на имплементација. 

•	Европската комисија треба да обезбеди 
транспарентна методологија за проценка дали се 
исполнети предусловите за поддршка од Унијата 
во рамките на Инструментот за реформи и раст. 
Исто така, треба да се разјасни постапката за 
задржување на средствата од Инструментот, во 
случај условите да бидат прекршени од земјата 
корисник. 

Патот кон интеграција во ЕУ за Западен Балкан 
е сложено и повеќеслојно патување кое бара 
внимателен баланс од стимулации, надзор и 
поддршка. Со учење од минатите искуства и 
спроведување на овие препораки, ЕУ може 
да го зајакне својот пристап, обезбедувајќи 
нејзините иницијативи не само да промовираат 
стабилност и просперитет во регионот, туку и 
да ги поддржуваат основните вредности кои се 
во фокусот на европскиот проект. Успехот на 
овие напори на крајот ќе зависи од способноста 
на ЕУ да остане цврсто на својата посветеност 
на регионот, истовремено преземајќи цврсти 
чекори за заштита и одржување на владеењето 
на правото во своите редови.

